Lesona faha-30 – Ny fara-tampon’ny fahasambarana be voninahitra voambara ao amin’ny Apokalypsy

Ny planin’Andriamanitra ho antsika dia mahagaga lavitra noho izay mety ho azontika eritreretina. Tsy takatry ny saintsika ny tanjony fara-tampony ho an’ity planeta mpikomy ity. Ny fikasany ho antsika dia mihoatra lavitra noho izay azontsika visavisaina. Na inona na inona azonao saintsainina momba ny lanitra, dia mbola kanto lavitra, fanaperana sy be voninahitra noho izany ny lanitra.

Amin’ity lesona ity dia ho hitantsika ny anjara ho an’ilay tany navotana sy nohavaozina. Izao no vakiantsika ao amin’ny  II Petera 3:13: “Kanefa isika, araka ny teny fikasany, dia manantena lanitra vaovao sy tany vaovao, izay itoeran’ny fahamarinana.” Ary Hoy Jesosy: “Sambatra ny malemy fanahy; fa izy no handova ny tany.” (Matio 5:5).

Fony vao voavoatra avy teo am-pelantànan’Andriamanitra ny tany dia tsy hay lazaina ny hakantony. Amin’ny farany dia hofongoran’Andriamanitra ny fahotana ary haveriny amin’ny fahatsarany toy ny tao Edena ny tany.
Ao amin’ny teniny dia manambara amintsika ny sombin’ny fahatsaran’ilay tany vaovao Andriamanitra, toy ny fanandraman-tsira mba hananantsika faniriana ny ho ao, kanefa tsy nanome ny valin’ny fanontaniana rehetra izay mety hapetratsika momba izany izy. Aoka hotsaroantsika ny tenin’i Paoly manao hoe: “Izay tsy mbola hitan’ny maso ary tsy mboal ren’ny sofina, na niditra tao am-pon’ny olona, na inona na inona no efa namboarin’Andriamanitra ho an’izay tia Azy.” (I Korintiana 2:9).
Na dia tsy takatsika avokoa aza ny zava-drehetra mikasika ny lanitra, dia afaka mahazo valiny avy amin’ny Baiboly isika mikasika ireo fanontaniana fototra azontika apetraka.

1. Iza no handray ny fanapahana amin’ny fanjakàna rehetra eto an-tany? Apokalypsy 11:15.
Valiny: Ny fanjakana amin’izao tontolo izao dia ho lasan’ny Tompontsika sy ny Kristiny.
2. Inona no anaram-boninahitra iantsoan’ny Baiboly an’i Jesosy izay mpanjakan’ny lanitra vaovao sy tany vaovao? Apokalypsy 17:14.

Valiny: Tompon’ny tompo sy mpanjakan’ny mpanjaka.

3. Rehefa hanjaka amin’ilay tany vaovao i Jesosy, dia aiza no hisy ilay Jerosalema vaovao, izay renivohitra? Aiza no hisy ny foiben’ny governemantany? Apokalypsy 21:2, 3.
Valiny: Eo amin’ny olona; hitoetra eo aminy Izy
4. Ahoana no hanoritan’ny Baiboly io tanana io? Apokalypsy 21:16 -21.

a. Ny tanana dia manana fototra efamira iza mirefy 12 000 stadio.
b. Ny mandany dia mirefy 144 hakiho.
d. Ny fototry ny mandany dia voaravaka vatosoa samihafa.
e. Ny vavahady roa ambin’ny folo dia perila roa ambin’ny folo.
f. Ny làlambe dia tena volamena.
* Ny stadio dia eo amin’ny 1/4 Km eo ho eo. Ny refin’ny tanàna dia eo amin’ny 2780 Km, izany hoe 695 Km isaky ny lafiny. Ny hakiho dia eo amin’ny 45,72 sm eo ho eo. Arak’izany, ny haavon’ny mandan’ny Jerosalema vaovao dia 64 metatra. Ilay tanàna tsara voatra, renivohitry ny voahary manontolo dia hidina eto an-tany. Ilay planeta navotana, izay lavo tamin’ny fahotana teo aloha, dia ho tonga foiben’ny fanjakana eo amin’ny voahary manontolo.
5. Arak’izany, ny Jerosalema vaovao dia tanàna tena misy, izay hitoetra eo amin’ny planeta tena misy; moa ve tena hanana vatana tsy mety maty ireo voavonjy? Filipiana 3:21; I Korintiana 15:51-54.
Valiny: Ity mety lo ity tsy maintsy hitafy ny tsi-fahalovana, ary ity mety maty ity tsy maintsy hitafy ny tsi-fahafatesana.

* Ny teny hoe “mety maty” dia midika hoe mety ho tratry ny aretina, ny fahasimbana sy ny fahafatesana. Ny teny hoe “tsi-fahafatesana” dia mitika hoe tsy mety maty. Midika faharetana mandrakizay. Toa an’i Jesosy izay nandray vatana be voninahitra sy tsy mety maty tamin’ny nitsanganany tamin’ny maty, isika koa dia handray vatana be voninahitra sy tsy mety maty rehefa hiverina indray i Jesosy. Toa an’i Jesosy izay fantatry ny olona tamin’ny fiteniny sy ny fomba fanaony ary ny endriny ara-batana taorian’ny nitsanganany tamin’ny maty, isika koa dia hahita sy hahafantatra ireo malalantsika rehefa tonga any an-danitra.
6. Moa ve izany vatana be voninahitra izany mbola ho tratry ny aretina, ny fahoriana sy ny fahafatesana? Apokalypsy 21:4; Isaia 35:5, 6.
Valiny: Tsy hisy fahafatesana intsony, sady tsy hisy alahelo na fitarainana, na fanaintainana.

7. Mbola halahelo ve isika rehefa tonga any? Apokalypsy 21:4, 5.
Valiny: Tsy hisy fahafatesana intsony, sady tsy hisy alahelo
8. Inona no fomba mbola hotohizan’ireo voavonjy ao amin’ny tany vaovao? Isaia 65:21, 22.
Valiny: Hanao trano sy honiny amin’izany; hamboly sy hinana ny vokatr’izany.

9. Ahoana no hanoritan’ny Baiboly ny fifandraisantsika akaiky amin’i Jesosy mandritra ny mandraikizay? Apokalypsy 14:4; 21:2.
Valiny: Hanaraka ny Zanak’ondry mandrakariva izy ireo.

*Jesosy no “Mpanjakan’ny mpanjaka.” Mandritra ny fitetezany ny fanjakany izay midadasika tokoa dia hanaraka azy ireo voavonjy, toy ny porofon’ny fitiavany sy ny fahasoavany. Ny fanarahantsika Azy ankehitriny dia fiomanantsika hanaraka Azy mandritra ny mandrakizay.
10. Hahita mivantana an’Andriamanitra ve isika ao amin’ilay tany vaovao? Apokalypsy 22:3,4.

Valiny: ary ny mpanompony dia hahita Azy ka hahita ny tavany.


*Ny fifandraisana lalina indrindra any amin’ny fiainana mandrakizay dia ny fifandraisantsika amin’iKristy. Ho Andriamanitsika Izy. Isika dia ho zanani-lahy sy zanani-vavy. Tsy hisy intsony ny ozon’ny fahotana. Ho rava ilay sakana izay nampisaraka antsika taminy an’arivo taonany. Hotapahina ny rojo izay namatotra. Ho fongana ny fahotana. “hahita ny tavany” isika ary hifaly amin’ny fitiavany mandrakizay.
11. Ahoana no hanoritan’ny Baiboly ny fifandraisana mahafinaritra hiainan’ireo voavonjy rehetra any an-danitra? Matio 8:11.
Valiny: Maro ny avy any atsinanana sy any andrefana no ho tonga ka hipetraka hiara-mihinana amin’i Abrahama sy isaka ary Jakoba any amin’ny fanjakan’ny lanitra.
Ny fara-tampon’ny fahasambarana be voninahitra voambara ao amin’ny Apokalypsy
Anisan’ny mitondra fifaliana lehibe indrindra ny fifandraisana – dia ny fifandraisantsika amin’ireo namantsika sy malalantsika. Ny fahafahana mizara an-kalalahana amin’ireo olona akaiky antsika indrindra no miteraka ireo fotoana mamintsika indrindra. Ny fisakaizana any an-danitra no fanandramana kanto indrindra raha mitaha amin’izay niainantsika hatrizay. Ireo rehetra mendrika hiditra amin’ny fanjakan’ny lanitra dia hihaona any. Hanana tombontsoa isika hifandray amin’ireo olo-malazan’ny Baiboly toa an-dry Abrahama, Isaka, Jakoba, Mosesy, Daniela, Petera sy Paoly. 

Mandritra ireo taona tsy manam-pahataperana any amin’ny mandrakizay dia hanandrana fisakaizana amin’ny halaliny izay tsy takatry ny saintsika isika. Ao amin’ny fiaraha-monin’ny lanitra isika dia hahatsapa fitiavana, fifampitsinjovana, fifankahazoana sy fanekena ny maha-izy ny tsirairay.
12. Hanao ahoana ny halalin’ny fifandraisantsika amin’i Jesosy mandritra ny mandrakizay? Apokalypsy 21:3, 7; 22:3, 4.
Valiny: Ary ireo ho olony, ary Andriamanitra no hitoetra eo aminy, dia ho Andriamaniny.

13. Mbola hanohy hidera an’Andriamanitra ve ireo voavonjy mandritra ny mandrakizay? Isaia 66:22, 23.
Valiny: isan-tSabata dia ho avy ny nofo rehetra hiankohoka eo anatrehako, hoy Jehovah.

Ny Sabata dia marika sarobidin’ny fiderana sy fankasitrahana an’ilay Andriamanitra Mpahary antsika. Isan-tSabata dia hivory ny voahary manontolo hanatanteraka fiderana sy fankalazana lehibe. Ireo voavonjy hatramin’ny vanim-potoana rehetra, avy amin’ny firenena rehetra, dia hiara-hivavaka isan-tSabata.
14. Inona no zava-takiana hahafahana miditra ao amin’izany tany vaovao izany? Marka 16:16; Apokalypsy 22:14.
Valiny: Izay mino sy atao batisa no hovonjena. Sambatra izay mitandrina ny didiny, mba hananany fahefana amin’ny hazon’aina sy hidirany amin’ny vavahdy ho ao an-tanàna.
Ny fitenin’olombelona dia tsy ho afaka na oviana na oviana hanoritra izay nomanin’Andriamanitra ho an’ireo tia sy mankato Azy. Ny fahatsaran’ilay tontolo vaovao dia mihoatra ny fahatakaran’ny saina. Ny tena tokony hosaintsainintsika dia hoe: Anisan’ny hiditra any ve aho? Nanao ny fomba ahafahanao miditra ao Andriamanitra. I Kristy mihitsy no manasa anao. Ekenao ve ny hanolotra ny fiainanao ho Azy ka hamela azy hanefy anao mba ho mendrika hiditra ny lanitra?
